
(əvvəli 1-ci səhifədə)
Məlumdur ki, ötən il pandemiya ilə 

əlaqədar bir çox ölkələrin iqtisadiyyatı 
inflyasiya ilə üzləşib. Azərbaycanda 
isə bu, 6,7 faiz təşkil edib və Mərkəzi 
Bankın apardığı uğurlu pul-kredit 
siyasəti sayəsində manatın məzənnəsi 
xarici valyutalar qarşısında dəyərini 
saxlayıb. Amma bununla yanaşı, dün-
ya bazarlarında malların qiymətlərində 
baş verən artımlar Azərbaycanın daxili 

bazarlarına da təsir göstərib. İstiləşmə 
və quraqlıq, tələb və təklif arasında 
balansın pozulması, daşınma-logistika 
xərclərinin artması, həmçinin enerji 
daşıyıcılarının sürətlə bahalaşma-
sı qlobal inflyasiyanı şərtləndirən 
əsas amillər kimi mövcud vəziyyəti 
çətinləşdirib.    

Beləliklə, qlobal bazarlarda baş 
verən qiymət artımları həm də milli 
valyutaların dəyərdən düşməsinə 
səbəb olub. Qonşu ölkələrin milli 
valyutalarına nəzər yetirdikdə Gür-
cüstanda 12,5 faiz, Rusiyada 8,9 faiz, 
Türkiyədə 36,08 faiz illik inflyasiya 
qeydə alınıb. Təbii ki, bu, ölkələrin milli 
valyutalarının ucuzlaşmasına yol açıb. 
Göründüyü kimi, inflyasiyanın ən aşa-
ğı səviyyəsi Azərbaycanda müşahidə 
olunub. 

İnflyasiyanın cilovlanmasının 
əsasında isə əslində Azərbaycanın 
son 18 ildə sosial - iqtisadi sahələrdə 
əldə etdiyi uğurlar, eləcə də ölkədə 
həyata keçirilən iqtisadi islahatlar, 
rəqabətədavamlı, innovativ iqtisadi sis-
temin formalaşdırılması istiqamətində 
atılan ardıcıl addımlar dayanıb. Təbii 
ki, bu məsələdə Azərbaycanın artıq iq-
tisadi cəhətdən azad ölkə olması amili 
də mühüm rol oynayıb. Respublikada 
əlverişli biznes, investisiya mühitinin 
mövcudluğu da vəziyyətin ağırlaşma-
sına imkan verməyib. Eyni zamanda, 
hökumət vergi gəlirlərində və kapital 
xərclərində, habelə milli valyutanın 
məzənnəsi ilə bağlı təsirli nizamlayıcı 
addımlar atmaqla mövcud valyuta 
ehtiyatlarının azalmasının qarşısını 
alıb. Bu isə liberal iqtisadi islahatların, 
düşünülən, elmi əsaslara malik inkişaf 
konsepsiyasının həyata keçirilməsi, 

siyasi iradə nəticəsində mümkün olub.
Beləliklə, dünya enerji və fond 

bazarlarındakı durğunluq, koronavirus 
pandemiyası səbəbindən tətbiq olunan 
məhdudiyyətlər  nəticəsində iqtisadiy-
yatda müşahidə olunan geriləməyə 
baxmayaraq, Azərbaycanda milli 
iqtisadiyyatı tənəzzülə apara biləcək 
vəziyyət yaranmayıb. Bunun əsas 
səbəblərindən biri də son illər respub-
likada aparılan davamlı islahatların, 
biznes mühitinin yaxşılaşdırılması 
və iqtisadiyyatın şəffaflaşdırılması 
ilə əlaqədar layihələrin uğurla 
gerçəkləşdirilməsidir. 

Qeyd edək ki, koronavirus pan-
demiyası investisiya proqramlarının 
həyata keçirilməsində də hər hansı 
bir gecikməyə səbəb olmayıb. Cari ilin 
əvvəlindən dövlət büdcəsinin gəlirləri 
tam, hətta profisitlə icra edilib. İşsiz-
liyin qarşısının alınması üçün həyata 
keçirilən tədbirlər nəticəsində cüzi 
artım olsa da, ölkədə inflyasiya sabit 
qalıb.

Bu gün beynəlxalq reytinq 
agentliyinin ekspertləri tərəfindən 
Azərbaycanda makroiqtisadi daya-
nıqlılığın əsas qarantı kimi ölkəmizin 
valyuta rezervləri göstərilir ki, bu da 
Beynəlxalq Valyuta Fondunun meto-
doloji təlimatına görə, Neft Fondu və 
Mərkəzi Bankda yığılan ehtiyatlardır. 
Makroiqtisadi şoklar çərçivəsində 
toplanan və idarəolunan ehtiyatlar isə 
enerji qiymətlərinin enməsi fonunda 
məzənnə və fiskal siyasətin daya-
nıqlılığının və sabitliyinin qorunması 
üçün yeganə zəmindir.  Bundan əlavə, 
neft-qaz gəlirləri hesabına formalaşan 
ehtiyatların dövlət borcunu üstələməsi 
və ödənməli borcların bağlanması, 

habelə büdcə defisitini kompensasiya 
etmə kimi rahatlıq, əminlik və inam for-
malaşdırması makroiqtisadi dayanıqlı-
lıq üçün əlavə zəmanət rolunu oynayır.

Yeri gəlmişkən, xatırladaq 
ki, 2021-ci ilin yekunlarına görə,  
Azərbaycan Respublikası Dövlət Neft 
Fondunun (DNF) ötən il ərzində neft 
və qaz sazişlərinin həyata keçirilməsi 
ilə bağlı gəlirləri 12 milyard 698,2 
milyon manat, o cümlədən mənfəət 
neftinin və qazın satışından 11 milyard 
894,6 milyon manat, bonus ödənişləri 
776,9 milyon manat, akrhesabı 
ödənişləri 5,3 milyon manat, tranzit 
gəlirləri 21,4 milyon manat təşkil edib.

Hesabat dövründə fondun 
vəsaitinin idarə olunmasından əldə 
edilən gəlirlər isə 3 milyard 287,4 
milyon manata bərabər olub. Bu da 
ümumi gəlirlərin 20,56 faizini təşkil 
edib.  

Bütün bunlar təsadüfi xarakter 
daşımır. İdarəetmə sisteminə novator 
düşüncə tərzi, dinamizm və müasirlik 
çalarları gətirən dövlətimizin baş-
çısı İlham Əliyev  daim hökumətin 
həyata keçirməli olduğu tədbirlərin 
əhatə dairəsini və vaxtını dəqiq 
müəyyənləşdirməklə onların icra 
prosesini nəzarətdə saxlayır, habelə 
ölkənin strateji resurslarını milli inki-
şafa təkan verən qlobal layihələrin 
reallaşdırılması yönündə səfərbər edir. 
Bu baxımdan son 18 ildə regional 
inkişaf və qeyri-neft sektorunun inki-
şafı naminə həyata keçirilən tədbirləri 
xüsusi vurğulamaq olar. Bölgələrin 
tarazlı və davamlı inkişafının təmin 
olunması, yeni iş yerlərinin açılması, 
infrastrukturun yeniləşdirilməsi, möv-
cud problemlərin aradan qaldırılması 

məqsədilə imzaladığı dövlət proq-
ramlarının, fərman və sərəncamların 
icrası vəziyyəti ilə yerində tanış olmaq, 
sıravi vətəndaşlarla birbaşa ünsiyyət 
quraraq mövcud çətinliklər barədə 
informasiyaları ilk mənbədən almaq 
üçün vaxtaşırı Azərbaycanın müxtəlif 
rayonlarına təşkil edilən səfərlər də 
Prezident İlham Əliyevin fəaliyyətinin 
əsas istiqamətlərindən biri kimi diqqət 
çəkir. 

Azərbaycanda indiki pande-
miya şəraitində iqtisadiyyat üçün 
yeni istiqamətlər formalaşıb. Bu 
istiqamətlər idxaldan asılılığın azal-
dılması, qeyri-neft əmtəə və xidmət 
ixracının genişləndirilməsi, qeyri-
neft emal sənayesinin inkişafının 
sürətləndirilməsi, biznesin bank 
kreditlərinə çıxışının genişləndirilməsi, 
dövlət investisiyalarının iqtisadi 
səmərəsinin artırılması, özəl inves-
tisiyaların dominant rolunun təmin 
edilməsi, kiçik və orta sahibkarlığın 
iqtisadi artımın başlıca qüvvəsinə 
çevrilməsi, şəffaflığın yüksəldilməsi və 
kölgə iqtisadiyyatının səviyyəsinin mi-
nimuma endirilməsindən ibarətdir. Yeni 
hədəflərə gedən yolda əldə edilən 
ilkin nəticələr müsbətdir. Aşağıdakı 
göstəricilər də bunun bariz ifadəsidir. 
Belə ki, ötən il ərzində ölkənin 
məşğulluğu təmin edəcək böyük 
potensiala malik, habelə iqtisadi isla-
hatlar daha çox aparılan sahələrində 
artım nəzərə çarpıb. Bütün bunlar 
isə istər qeyri-neft sənayesində, o 
cümlədən kənd təsərrüfatında dövlətin 
uğurla reallaşdırdığı tədbirlərin 
səmərəliliyini göstərir.

“Xalq qəzeti”

Astaraçay üzərində tikiləcək avtomobil yolu 
körpüsünün təməlqoyma mərasimi keçirilib

Yanvarın 25-də İran İslam Respublikasının yol və şəhərsalma 
naziri, Azərbaycan–İran Hökumətlərarası Birgə İqtisadi 
Əməkdaşlıq Komissiyasının həmsədri Rüstəm Qasiminin 
ölkəmizə səfəri çərçivəsində Astaraçay üzərində tikiləcək 
avtomobil yolu körpüsünün təməlqoyma mərasimi keçirilib.

Mərasimdə Azərbaycan Respub-
likası Baş nazirinin müavini Şahin 
Mustafayevin, İran İslam Respub-
likasının yol və şəhərsalma naziri 
Rüstəm Qasiminin başçılıq etdiyi 
nümayəndə heyətləri iştirak edib.

AZƏRTAC-ın bölgə müxbiri xəbər 
verir ki, Baş nazirin müavini Şahin 
Mustafayev jurnalistlərə verdiyi 
müsahibəsində İran–Azərbaycan 

münasibətlərinin yüksələn xətlə 
inkişaf etdiyini bildirib. Qeyd edib ki, 
ölkələrimiz arasında əlaqələrin əsas 
istiqamətlərindən biri nəqliyyat-tranzit 
sahəsidir. Şimal–Cənub nəqliyyat 
dəhlizi fəaliyyət göstərir.

Astaraçay üzərində yeni avto-
mobil yolu körpüsünün tikintisinin 
İran–Azərbaycan sərhədində yaranan 
tıxacların qarşısını alacağını qeyd 

edən Ş.Mustafayev yeni körpünün 
tikintisinin bu ilin sonuna qədər başa 
çatacağını söyləyib. 

Ş.Mustafayev, həmçinin deyib: 
“Şimal–Cənub nəqliyyat dəhlizinin iki 
komponenti var. Onlardan biri dəmir 
yoludur. Dəmiryolu körpüsü bir neçə il 
əvvəl tikilib istifadəyə verilib. Hazırda 
həmin körpü üzərində dayanmışıq. 
Astarada daha bir körpü inşa edilir. 
Onun da inşası bu ilin sonunadək 
yekunlaşacaq. Digər komponent isə 
avtomobil yoludur. Bildiyiniz kimi, 
avtomobil yolu körpüsü ötən əsrin 
50-ci illərində inşa edilmişdi, köhnə 
idi. Həm də bu körpüdə tıxac olurdu. 
Tıxac nəqliyyat axınının sürətinin 
aşağı düşməsinə səbəb olur və 
səmərəliliyə mənfi təsir göstərirdi. 
Ona görə də hər iki ölkənin hökuməti 
yeni körpünün tikilməsinə qərar 
verdi. Bu gün olduqca vacib gündür. 
İranlı həmkarımla birlikdə körpünün 
təməlini qoyduq, yeni körpü inşa 
ediləcək”.

Şimal–Cənub nəqliyyat dəhlizinə 
çox böyük tələbatın olduğunu 
vurğulayan Baş nazirin müavini 
Azərbaycan–Rusiya sərhədində 
də sərhəd-keçid məntəqələrinin 
genişləndirilməsi üçün bir sıra işlər 
görüldüyünü, hər iki sərhəddə bu 
problemlərin aradan qaldırılması-
nın Şimal–Cənub dəhlizi vasitəsilə 
yükdaşımaların həcminin artıracağını 

diqqətə çatdırıb.
Astaraçay üzərində tikiləcək kör-

pünün yaradacağı imkanlardan söz 
açan Ş.Mustafayev bildirib ki, pande-
miya dövrünün iki il sürməsi ölkələr 
arasında ticari əlaqələrə zərbə vurub. 
Amma İranla Azərbaycan arasında 
belə bir problem yaşanmadı. Biz nə 
ticarəti, nə ixracı bir gün də dayandır-
madıq. Əvvəlki illə müqayisədə ticarət 
dövriyyəmiz 30 faiz artıb. Yükdaşı-
malarda bu artım 62 faizdir. Buna 
baxmayaraq, tələbat var. Tələbat 
varsa, biz şərait yaratmalıyıq. Bu gün 
işlərdən birinə başladıq. İnanırıq ki, 
bu tikinti işləri il ərzində başa çatacaq 
və daha yaxşı şərait yaranacaq”, - 
deyə Baş nazirin müavini vurğulayıb. 

Yeni körpünün təməlqoyma 
mərasimi başa çatdıqdan sonra hər 
iki ölkənin nümayəndə heyətləri Asta-
ra (İran) Yükdoldurma və Yükboşalt-
ma Terminalına baxış keçiriblər.  

Qeyd edək ki, son illər 
Azərbaycanla İran arasında avtomobil 
nəqliyyatı ilə ikitərəfli və tranzit yükda-
şımalarının həcmi artıb. Astaraçay 
üzərindəki hazırkı avtomobil yolu 
körpüsünün istismar müddəti başa 
çatdığı üçün Astara (Azərbaycan)–
Astara (İran) sərhəd-keçid məntəqəsi 
ərazisində, Astaraçay üzərində yeni 
avtomobil yolu körpüsünün və piyada 
keçidinin tikintisi üzrə iki ölkə arasın-
da saziş imzalanıb.

Baş nazir Əli Əsədov ilə 
Belarusun Baş naziri arasında 
telefon danışığı olub

Yanvarın 25-də Azərbaycan Respublikasının Baş naziri Əli Əsədov ilə 
Belarus Respublikasının Baş naziri Roman Qolovçenko arasında telefon 
danışığı olub.  

Nazirlər Kabinetinin mətbuat 
xidmətindən bildiriblər ki, telefon danışı-
ğı zamanı Azərbaycan–Belarus dostluq 
münasibətlərinin müxtəlif sahələrdə inkişafı 

yüksək qiymətləndirilib, qarşılıqlı faydalı 
əməkdaşlığın genişləndirilməsi perspektivləri 
müzakirə olunub. 

AZƏRTAC

“Bakı-Naxçıvan-Bakı” 
avtobuslarının gündəlik sayının 

artırılması müzakirə olunub

İran İslam Respublikasının yol və şəhərsalma naziri Rüstəm Qasiminin 
ölkəmizə səfəri çərçivəsində Azərbaycan və İran nümayəndə heyətləri 
arasında görüş keçirilib.

AZƏRTAC xəbər verir ki, görüşdə 
Azərbaycan tərəfindən Baş nazirin müavi-
ni Şahin Mustafayev, rəqəmsal inkişaf və 
nəqliyyat naziri Rəşad Nəbiyev və digər 
səlahiyyətli şəxslər iştirak ediblər.

Görüşdə “Bakı–Naxçıvan–Bakı” müntəzəm 
avtobus marşrutunda işləyən avtobusların 
gündəlik sayının artırılması, İran ərazisindən 
tranzit olaraq Naxçıvan Muxtar Respubli-
kasına və geriyə hərəkət edən Azərbaycan 
avtodaşıyıcılarına tətbiq olunan vergilərin 
azaldılması, İran ərazisini tərk edən zaman 
avtonəqliyyat vasitələrinə yanacaq çənində 
olan yanacağın hər bir litrinə tətbiq olunan 
rüsumun ləğv edilməsi və avtomobil nəqliyyatı 
üzrə digər aktual məsələlər müzakirə olunub.

Eyni zamanda, Astaraçay çayı üzərində 

yeni avtomobil yolu körpüsünün tikintisi 
üzrə praktiki işlərə başlanılması və Asta-
ra Terminal Kompleksində görülən işlərin 
intensivləşdirilməsi barədə razılığa gəlinib.

Görüşdə Astaraçay çayı üzərində yeni 
avtomobil yolu körpüsünün tikintisi ilə bağlı 
yaradılmış birgə İşçi Qrupunun ötən il dekab-
rın 7-də keçirilmiş birinci iclasının Protokolu 
imzalanıb. Protokolu Azərbaycan tərəfindən 
rəqəmsal və nəqliyyat nazirinin müavini 
Rəhman Hümmətov, İran tərəfindən isə yol 
və şəhərsalma nazirinin müavini Xeyrullah 
Xademi imzalayıblar.

Görüşdən sonra Azərbaycan və İran 
nümayəndə heyətləri görülən işlərlə yerində 
tanışlıq məqsədilə Astara şəhərinə yola 
düşüblər.

İslahatların əsas hədəfi Azərbaycanı 
müasir, inkişaf edən və gələcəkdə inkişaf 
etmiş ölkəyə çevirməkdir, ölkədə mövcud 
olan nöqsanları aradan qaldırmaqdır, 
vətəndaşları narahat edən problemləri 
tamamilə gündəlikdən çıxarmaqdır, 
insanların rifah halını yaxşılaşdırmaqdır, 
daha güclü, qüdrətli dövlət qurmaqdır. 
Biz bu istiqamətdə məqsədyönlü, 
hərtərəfli siyasət aparırıq, həm beynəlxalq 
mövqelərimizi möhkəmləndiririk, həm də 
regional əməkdaşlıq təşəbbüsləri ilə çıxış 
edirik.

İlham ƏLİYEV  
Azərbaycan Respublikasının Prezidenti

İslahatlar strategiyası iqtisadiyyatın 
inkişafına güclü təkan verir

Azərbaycan Respublikası  
Nazirlər Kabinetinin Qərarı

№ 25 			    			    Bakı şəhəri, 22 yanvar 2022-ci il
“Şəhərdaxili hərəkət (mobillik) planının 

hazırlanması Qaydası”nın təsdiq edilməsi 
haqqında

Azərbaycan Respublikası Prezidentinin 
2018-ci il 27 dekabr tarixli 852 nömrəli 
Sərəncamı ilə təsdiq edilmiş “Azərbaycan 
Respublikasında yol hərəkətinin 
təhlükəsizliyinə dair 2019-2023-cü illər üçün 
Dövlət Proqramı”nın həyata keçirilməsi üzrə 
Tədbirlər Planı”nın 7.4.6.1-ci yarımbəndinin 
icrasını təmin etmək məqsədilə Azərbaycan 
Respublikasının Nazirlər Kabineti qərara alır:

1. “Şəhərdaxili hərəkət (mobillik) planının 
hazırlanması Qaydası” təsdiq edilsin (əlavə 
olunur).

2. İlkin mərhələdə Bakı şəhərinin inzibati 
ərazisinə münasibətdə Bakı Nəqliyyat Agent-
liyi, Gəncə, Sumqayıt, Şirvan, Mingəçevir, 
Yevlax, Lənkəran, Şəki, Naftalan, Şəmkir, 
Quba, Tovuz, Qusar, Biləsuvar, Masallı, 
Xaçmaz, Göygöl, Göyçay, Ağcabədi şəhərləri 
üzrə isə yerli icra hakimiyyəti orqanları 
müvafiq şəhərlərin küçə-yol şəbəkəsində yol 
hərəkətinin bütün iştirakçılarının səmərəli, 
təhlükəsiz və rahat hərəkətini təmin edən 
“Şəhərdaxili hərəkət (mobillik) planı”nın 
layihəsini altı ay müddətində Azərbaycan 
Respublikasının Nazirlər Kabinetinə təqdim 
etsinlər.

Əli ƏSƏDOV 
Azərbaycan Respublikasının Baş naziri

